
■ GRISCHUN

Da vischnancas 
e regiuns

– Schlarigna: A Schlarigna vegn la svel-
tezza maximala limitada a 30 kilometers
l’ura sin tut il territori communal. En la
zona da tempo 30 vegnan integrads
plirs trajects da la via chantunala sco las
entradas da la via maistra al nord ed al
sidvest dal vitg e l’entrada en il vitg nà
dal sviament.
– Degen: A la vischnanca da Degen
vegn garantida ina contribuziun pau-
schala da 66 000 francs per sanar e per
engrondir il stabiliment dal provedi-
ment d’aua.
– Duvin: A la vischnanca da Duvin ve-
gnan garantidas contribuziuns da total-
main 23 636 francs per ils custs cun
dretg da contribuziun renconuschids
per construir il provediment d’aua.
– Flearda: La regenza approvescha il
plan da zonas 1:1000 «Pro Tgä».
– Furna: Per engrondir il stabiliment
dal provediment d’aua en il territori
«Hinder- und Usserbärg» survegn la vi-
schnanca da Furna ina contribuziun da
278 604 francs. Quai correspunda a
21,3 pertschient dals custs da con-
strucziun imputabels dad 1 308 000
francs.
– Haldenstein: Il plan da zonas e plan
general da furmaziun 1:1000 «midada
da las parcellas 342/343» vegn approvà.
– Küblis: Cun cundiziuns approvescha
la regenza il project inoltrà da la Rezia
energia Claustra SA concernent l’opti-
maziun dal volumen utilisabel dal lai da
gulivaziun Pläviggin.
– Preaz: Il project per curreger e schlar-
giar la via dador da la Mantogna tran-
ter il spartavias Lescha e Preaz vegn ap-
provà cun cundiziuns.
– Rueun: A la vischnanca da Rueun
vegn garantida ina contribuziun pau-
schala da 65 000 francs per renovar e
per engrondir il stabiliment dal prove-
diment d’aua.
– Seewis: La regenza approvescha il nov
reglament per las zonas da protecziun
ed il plan da las zonas da protecziun per
las funtaunas sin il territori communal
da Seewis.
– Suraua: A la vischnanca da Suraua
conceda la regenza ina contribuziun da
97 356 francs per ils custs da con-
strucziun dal stabiliment dal provedi-
ment d’aua cun in’ovra idraulica pitsch-
na.
– Trun: La revisiun parziala da la lescha
communala da taglia vegn approvada.
– Urmagn: Il plan da zonas 1:500 «re-
visiun parziala Palö» vegn approvà.
– Zizers: La regenza approvescha l’en-
grondiment dal traject da via da velo da-
vent da la halla da tennis dals Tschintg
Vitgs fin a la «Badgumpe» sin ina lun-
ghezza da 520 meters. Als custs da l’en-
grondiment vegn concedida ina contri-
buziun chantunala maximala da 55 000
francs.

Projects da vias

La regenza ha approvà totalmain circa
3,5 milliuns francs per construir e per sa-
nar divers trajects da via:
– A13, San Bernardin nord – Tusaun
– A13, Soazza – tunnel dal San Bernar-
din, sid
– via da l’Engiadina, S-chanf – Brail
– via da Sursaissa
– via da l’Engiadina, Spissermühle – Sa-
mignun
– sviament da Flem

In schurnalist 
cun ina avaina grischuna

■ Marc Caprez ha gia fatg dal tut en
sia vita. Dapi l’entschatta avust è el
schef da l’emissiun «konsum tv». Ils 4
da settember ves’ins el l’emprima gia-
da live sin SF2. Sco miradur, sco scolast
ed a la bursa a Turitg ha el gia lavurà. El
è viagià bler, cunzunt en l’Africa. Era
uschiglio è el savens stà sin il sfratg, sco
el di sez. In temp ha el schizunt semià da
far carriera cun ina band. Sche Caprez ra-
quinta, pari, sco sch’el avess gia vivì trais
vitas. Dasperas ha el «pir» 37 onns ed è
dal reminent bab da tschintg uffants.

Creschì si cun blers «fragliuns»
Ils emprims onns è Marc creschì si en il
Grischun. Il bab, Hans Caprez, era sco-
last a Scheid e Tumein. Suenter ha el ob-
tegnì ina plazza tar il «Beobachter» e la
famiglia è sa tschentada a Dielsdorf. 

«Mes geniturs eran extrem socials», di
Caprez. «Quai m’ha influenzà.» La tenu-
ta dals geniturs na sa mussava betg sulet
en pleds, mabain era en ovras. Cura che
Marc e ses frar avevan otg e nov onns han
ils geniturs cumenzà a prender si uffants
confidads (Pflegekinder). Mintgatant,
cura ch’i deva cas urgents che las autori-
tads na savevan betg nua plazzar, avevan
ils Caprezs schizunt tschintg uffants da-
pli en chasa. Per ordinari eran quai giu-
venils tranter 13 e 18 onns. 

I marschava adina insatge
Ils giuvenils avevan sa chapescha gia fatg
inqual scoperta ed eran magari tips sel-
vadis. «Ils auters uffants na savevan betg
che quests giuvens n’eran betg mes vairs
frars», raquinta Caprez. «Perquai na stue-
van jau e mes frar mai temair. Tuts ave-
van respect da noss ‘frars gronds’.»

«Nus avain fatg inqual furbaria cun
noss frars gronds. Jau sun gia ì cun töff
avant ch’jau savev ir sco s’auda cun velo.
Nus avevan adina visitas ed ina massa
glieud en davos maisa. Tar nus marscha-
vi insatge. Perquai hai jau gia savì da bu-
ob ch’jau vi ina giada avair ina gronda fa-
miglia.»«Mia mamma aveva in’immensa
curascha civila. Cura ch’insatgi vegniva a
reclamar, sa riscudiva ella cun pes e
mauns per nus», di Caprez tut losch, ma
conceda era: «Suenter ranschav’ella sa
chapescha era nus.» 

Cura che Marc è vegnì a la scola chan-
tunala rebellava la giuventetgna da Tu-
ritg. «Nossa scola era en embrugls e nus
essan sa laschads infectar.» Quai ha gì
consequenzas sin las prestaziuns, e Marc
è turnà a Dielsdorf en scola secundara.

Pers l’innocenza
Suenter scola ha el cumenzà in empren-
dissadi da miradur, ma perquai ch’el è
creschì memia svelt ha el stuì interrum-
per l’emprendissadi. Suenter intgins jobs
ha el anc ina giada empruvà da far gim-
nasi. Quella giada hai funcziunà: «Igl è
stà in bel temp. Jau avev buns scolasts, e
nus eran ina buna classa. Il squitsch
d’examens na m’ha betg fatg ora bler, da-
mai ch’jau avev sagià la vita sin ils plaz-
zals da bajegiar.» 

Suenter la matura n’aveva Caprez
betg prescha da studegiar. «Igl è stà in
temp sturn cun massa bars illegalas a Tu-
ritg che avevan avert fin la damaun. Jau
e mes collegas avevan il sentiment d’es-
ser immortals e ch’i na possia capitar na-
gut a nus.» La finamira era da lavurar in
zitg e da viagiar per il mund enturn. «Fin
che mes meglier ami da la kanti – in fer-
mezza umeneri – è sa disgrazià a Vene-
zuela. Quai è stà la fin da mia ‘innocen-
za’.» Suenter in grond viadi atras l’Africa
ha Caprez cumenzà a studegiar da giu-
risprudenza.

Sper il studi ha Caprez lavurà sco mi-
radur e chantà en ina band. Pli tard ha el
chattà in job tar la bursa a Turitg, en il
ring. 

Caprez junior 
Suenter ha Caprez lavurà tar ina dretgi-
ra districtuala sco secretari giuridic e tar
l’Associaziun d’impressaris da bajegiar.
In temp ha el fatg il «um da chasa». 

La finala è Caprez sa tschentà tar l’an-
teriur patrun da ses bab, tar il Beobach-
ter. Là ha el fatg cussegliaziun giuridica
ed ha lavurà sco redactur. 

El è sa spezialisà sin dumondas d’abi-
tar, da bajegiar e sin il dretg da lavur.
Caprez raquinta cun entusiassem da sia
lavur tar il Beobachter. «Jau sun adina ì
cun plaschair e n’ha jau mai guardà sin
l’ura.» 

Dis da record fascheva il giurist var 50
cussegliaziuns. «Ma jau sun era stà promt
da tadlar giu glieud che vegniva adina
puspè cun il medem. A quella glieud fai
magari bain da savair ch’insatgi taidla.»
«Sch’ins n’è betg pli promt da tadlar sin
la glieud, na vegn ins betg sisura bunas
storys», di Caprez. Quai haja el empren-
dì dal bab. Lez na saja betg sa nuspì da
tadlar sin glieud che nagin pli prendiva
serius. Per quest motiv haja ses bab pudì
scriver «Die Kinder der Landstrasse» – la
meglra story da sia vita.

Schurnalist incharnà
Malgrà che Caprez conceda ch’el na scri-

via betg exnum gugent, è el tuttina
schurnalist cun corp ed olma. El ha in
bun nas per storys. Il pli gugent fa el re-
tschertgas: studiar actas, sclerir giu la vart
giuridica e discurrer cun pertutgads. Tar
il Beobachter ha el savens fatg questas
retschertgas, plitost davos las culissas, e
suenter laschà scriver auters collavura-
turs l’istorgia ch’el aveva preparà.

Uss, cun la midada tar «konsum tv», na
po el forsa betg pli sa deditgar uschè in-
tensiv a las retschertgas. Sco schef da
l’emissiun sto el guvernar la redacziun e
sto star avant la camera durant l’emissiun.

Ils lioms cun Castrisch
E co statti insumma cun las ragischs gri-
schunas e rumantschas? Ils lioms cun il
Grischun e cunzunt cun Castrisch resen-
tia el anc ferm, di Caprez. «Schizunt mes
uffants che fan per il solit dad ester, sa
sentan adina immediat da chasa, sch’els
van a Castrisch, era sch’els han pauc con-
tact cun la parentella.» 

«Pli baud discurriv’jau adina ru-
mantsch cun mia tatta. Oz vegn jau da
far anc in pau small-talk per rumantsch.
Sch’i vegn pli cumplitgà, stos jau discur-
rer tudestg.» Insatge saja dentant fitg re-
martgabel: «Sch’jau sun insanua en ina
fulla da glieud ed insatgi discurra sursil-
van, lura aud’jau immediat quai, era tras
melli vuschs.»

Marc Caprez fa da narr gugent retschertgas. Fin questa stad ha el lavurà tar il Beobachter. FOTOS C. CADRUVI

Curt e bun
Num: Marc Andrea Caprez-Gehrig
Datum da naschientscha:
19 d’avust 1967
Lieu da burgais: Trin/Castrisch
Domicil: Turitg / Seefeld
Famiglia: tschintg uffants tranter
4 e 10 onns
Gasetta preferida: Weltwoche 
Schurnalist preferì: David Signer
Musica: rock
Hobi: mia famiglia
Viadis preferids: Senegal u l’Africa
dal vest 

